MESSAĠĠ TAL-QDUSIJA TIEGĦU PAPA FRANĠISKU
FL-OKKAŻJONI TAL- 
"COLOQUIO MÉXICO SANTA SEDE SOBRE MOVILIDAD HUMANA Y DESARROLLO"
(Belt tal-Messiku, 14  ta’ Lulju 2014)
   
Nixtieq insellem lill-organizzaturi, lill-kelliema u lil dawk kollha li qed jieħdu sehem fil-“Coloquio México Santa Sede sobre movilidad humana y desarrollo”.

Il-globalizzazzjoni hi fenomenu li jitlob l-attenzjoni tagħna, speċjalment fl-immigrazzjoni,  wieħed mill-modi prinċipali  li bih qed jimmanifesta ruħu dan il-fenomenu. Dan hu wieħed “mis-sinjali” ta’ żmenijietna li qed ngħixuh u li jwassalna għall-kliem ta’ Ġesu’: “Mela ż-żmien t’issa kif ma tafux tfissruh?” (Lk 12,57). Minkejja li l-kotra kbira ta’ immigranti  jinsabu fil-Kontinenti kollha, u  kważi fil-Pajjiżi kollha, l-immigrazzjoni għadha meqjusa bħala emerġenza jew  bħala  fatt li jseħħ skont iċ-ċirkustanzi u b’mod sporadiku, filwaqt li din saret element karatteristiku u sfida għas-soċjetajiet tagħna.

Dan hu fenomenu li jġib miegħu wegħdiet kbar flimkien ma’ għadd kbir ta’ sfidi. Ħafna minn dawk li jkunu  kostretti  jimmigraw,  ibatu u spiss jispiċċaw imutu traġikament;  ikunu miċħuda minn ħafna mid-drittijiet tagħhom; ikollhom jinfirdu mill-familji tagħhom, u  sfortunatament ikollhom jibqgħu jħabbtu wiċċhom ma’ mġiba razzista  u  ta’ stmellija lejn il-barrani.

Quddiem sitwazzjoni ta’ din ix-xorta, intenni dak li sħaqt fuqu s-sena l-oħra fil-Messaġġ għall-Jum Dinji tal-Immigrant u r-Refuġjat: “Hemm bżonn li kulħadd jibdel l-attaġġjament tiegħu lejn l-immigranti u r-refuġjati; minn imġiba ta’ difiża u ta’ biża’, ta’ nuqqas ta’ interess u ta’ emarġinazzjoni  - li fl-aħħar mill-aħħar  hi propju l-istess bħall-“kultura tal-iskart” -  hemm bżonn  ngħaddu għal imġiba msejsa fuq  “il-kultura tal-laqgħa flimkien”, l-imġiba waħdanija li għandha l-ħila tibni dinja aktar ġusta, dinja aħjar, fejn il-bnedmin iqisu lil xulxin bħal aħwa”. 

Barra minn hekk, inħoss bżonn kbir li niġbed l-attenzjoni lejn dawk l-eluf ta’ tfal li biex jaħarbu mill-faqar u mill-vjolenza, jitilqu waħidhom minn pajjiżhom, bla ma  jakkumpanjhom ħadd. Dawn huma dik il-kategorija ta’ immigranti, li  jivvjaġġaw f’kundizzjonijiet mill-aktar estremi biex  mill-Amerika Ċentrali u l-Messiku jaqsmu l-fruntiera mal-Istati Uniti tal-Amerika  ħalli jfittxu  tama  li ħafna drabi tisfuma fix-xejn. In-numru ta’dawn qed jiżdied kuljum. Emerġenza umanitarja bħal din titlob l-ewwelnett intervent  urġenti biex dawn it-tfal ikunu milqugħa u jkollhom il-protezzjoni. Iżda  dawn il-miżuri mhumiex biżżejjed, u magħhom irid ikun hemm politika ta’ informazzjoni dwar il-perikli fi vjaġġ ta’ din ix-xorta u, fuq kollox, politika li tippromwovi żvilupp fil-Pajjiżi li minnhom jiġu dawn it-tfal. Fl-aħħarnett, quddiem din l-isfida, jeħtieġ niġbdu l-attenzjoni tal-Komunita’ Internazzjonali kollha biex ikunu adottati forom ġodda ta’ immigrazzjoni legali u  fiż-żgur.

Nawgura suċċess sħiħ lil din l-inizjattiva li jistħoqqilha tifħir, organizzata mill-Ministeru tal-Affarijiet Barranin tal-Gvern Messikan biex tistudja u tirrifletti dwar l-isfida kbira tal-immigrazzjoni,  u  minn qalb nagħti l-Barka Appostolika tiegħi lil dawk kollha li qed jieħdu sehem fiha.

. 

Mill-Vatikan, 11 l ta’ Lulju 2014
FRANĠISKU

